
Uunga siunnersuut: Nunami inuussutissarsiutinut tunngatillugu inuussutissarsiornermik 

siuarsaaneq pillugu Inatsisartut inatsisaata allanngortinneqarnera pillugu Inatsisartut 

inatsisissaat  

(Inuussutissarsiornermut, Niuernermut, Aatsitassanut, Inatsisit Atuutsinneqarnerannut 

Naligiissitaanermullu Naalakkersuisoq)  

Annikitsumik taarsigassarsiisarneq annertuumik periarfissiiffeqarnikuuvoq ilaatigut aallarnisartunut 

ingerlalereersimasunullu annikinnerusumik ingerlaniartunut. 

2016-imi aallartinneqareernerata kingorna taamanikkut tassani piffissami namminersortunut 

siunnersortaasugut iluarusuussimaqaagut, kingornatigullumi namminertaaq 

namminersortuusimasugut tamakku qujamasuutigisarsimaqaagut periarfissiissutigineqartut, naak 

nammineq atorsimanngikkaluarlutigit, takulluguli namminersortoqatitta allat attartortinneqartut 

annertugisassaanngikkaluit assut iluaqutigingaat. 

Namminersortutut aallarnisarnissaq qanorinnikkulluunniit oqinnerpaaffissaminiittariaqarpoq maani 

nunami, namminersortortagut nunaqqatigut tassaassapput sukarsuartut aningaasarsiornitta 

pingaaruteqaataatut annertuumik isiginiangassagut malingassatut isigalugit. 

Ajornanngippallaaqaarmi maanna qaammaasaqassutsip killeqarnerujussuata aqqani, inoqatigut 

namminersortunngortullu isaatitsillualaalersullu tikkuassallugit pilissuakkiaralugit 

pisoorsuunerarlugit. Tamanna isiginnittaaseq peerneqarniarli, sulerusunnginneruna 

nuannaartunartuunnginnerpaaq, peqqitsilluta sulisuugut nammineerluta immitsinnut 

pilersorsinnaalluta. Kikkummi tamarmi nallinnartunnguatut igalaaminertut sequmiasunnguatut 

piniaannartariaqanngillat saamerliulluarusuppallaarnerup aqqani. 

Uani qulequttami assut apeqqusernartoq tassaalerpoq, sooq pisortanut akiitsoqarneq 

isiginiarneqarnianngila? Soormitaavaanaa taamaasisoqarniartoq? Tassami akilingassanut allanullu 

malinnaalluartorpassuit, aalajaallutik akilersuilluartuusunut quianaalaassaqaaq akilingassaminnik 

akiliiumanngiinnarlutik akiitsunikkaluttuinnartut suli akiitsorneroqqillugit atukkerneqartalissappata. 

Taannartaa peerneqarsinnaasuuppat akuerseqataasinnaanissarput Atassummiit 

ammaffigisinnaavarput. Tassami inuussutissarsiortunut namminersortunut Atassummiit 

tapersersuiuartarnermut ilisarnaatigaarput.  

Talerperliusumik politikkeqarnitta sorlaqarfitta pingaaruteqarluartut ilaat, taamaattumillu 

Inuussutissarsiornermut aatsitassanullu ataatsimiitsitaliamut siunnersuut innersuupparput.  


